雪廬詩集 稷下李豔炳南著

蜀道吟上

征車行 武漢道中

征車何太疾。齊楚三朝分。眼中未滅鵲華樹。袖上忽飄黃鶴雲。
黃鶴之雲向西飛。我心結在東海湄。來時好山千萬疊。烟光暈紫凝夕暉。
問車前進止何處。車後山川今棄去。寸寸國土寸寸金。當此如何不反顧。
幾欲呵車使倒行。眼前山色盡留住。君不見。庾子山。江南有賦流人間。
心悲志哀辭危苦。讀之使我彫朱顏。長樂老。安樂公。烏能與爾心肝同。
隨時皆自得。為樂永無窮。
登樓二首 

大江挾沙流。孤憤登樓發。三楚標雄風。慨慷思往烈。
胡塵拂齊燕。骼胔暗吳越。朔風檻外寒。迸淚眼中熱。
何時濟此江。一埽狼烟滅。
掘田築營壘。歇杼鳴鼓笳。不見胡塵動。如何先破家。
溼蘆炊晚汀。藉草眠江沙。童稚徵丁去。比肩綰長麻。
樓閣青靄間。管絃正紛華。前軍信未急。少願緩征車。
晨 

鳥先人早起。澀語出疏枝。霜露江村滿。微陽欲上時。
歲晏避亂重過蛇山梅嶺 

梅花一嶺月溶溶。臘雪春燈兩度逢。此夕登臨漫怊悵。江山還似舊時容。
避亂入蜀過漢皋小住重逢傅蘧廬 

漢上避烽火。客中憐友生。不聞鄉井訊。莫話亂離情。
投博思陶侃。懷沙弔屈平。仍當別君去。有夢錦官城。
武漢早春 

雲間片片落帆輕。三鎮烟花入晚晴。漢沔交流殘雪浦。龜蛇分翠夕陽城。
人乘黃鶴杳然去。月到南樓空自明。觸景傷時腸欲斷。不須玉笛動鄉情。
昔讀小競居士詩愛之避亂南竄識於漢上有贈 

我愛君詩好。更傾君道尊。屬文禪般若。接席氣清溫。
入世乘前願。觀空悟上根。迢迢千里外。欣喜拜龍門。
過荊門山八首

江近荊門闊。水從三峽來。光浮遠山動。聲到險灘回。
濤湧霧常起。岸危沙共摧。天邊看浩蕩。白鳥向舟迴。
崚嶒接空翠。迤邐勢多奇。旭日動仙掌。長風梳馬鬐。
樓台猶古色。草木及春時。江路饒盤曲。青山面面移。
石磯齊似削。插水若帆揚。風色動岧嵽。江聲流混芒。
亂莎篩細雨。半壁挂微陽。欸乃驚烏鵲。灘頭集復翔。
雞聲出竹樹。鱗比萬人家。曙色開熊耳。炊烟接虎牙。
牛羊飲落澗。鷗鷺聚晴沙。日射嵐光散。羣峰摩紫霞。
明妃一千載。遺跡問漁樵。松影金釵合。山皴翠黛描。
荒寒胡塞月。幽怨楚江潮。春滿村前路。魂些不可招。
西胡金字塔。奇詭列山形。剝石徵文獻。新畬自建瓴。
四鋒凌漢秀。一座落江青。雲起蛟龍窟。時來護巨靈。
連山入西極。湧浪漱雲根。縹緲青巖斷。參差白雪噴。
浮圖天半落。島嶼霧中蹲。此去上三峽。生涯安足論。
行近西陵月。回憐漢沔春。舟隨此山遠。心與去流親。
連峽杜鵑響。映江桃李新。他鄉風景異。觸處總傷神。
元宵 在荊州道中

江上元宵月。高堂萬里心。胡塵關塞斷。春草歲時深。
祖楫誰同擊。殷書爾竟沉。喧喧簫鼓夜。祇益二毛侵。
三遊洞

北峽聳處盤林邱。側看西陵還仰頭。奔泉斷崖失所向。野老相導來茲遊。
徑斜草豐上復下。中得一境清且幽。深巖似螺廣半畝。巉石作柱蟠龍虯。
竅前構木嵌廊宇。簡古不飾磚與髤。數聲鐘磬度林莽。靈谷四應如答酬。
雲噴露垂漬衣冷。目眩絕澗明湍流。歐蘇元白五百載。芳跡雖傳今寡儔。
我來萬方正多難。禹甸破碎無完州。腐儒慚短補時計。逃竄誰解蒼生憂。
桃花開遍桃源渡。消息已洩難淹留。牽藤捫巒屏息下。汗浹脊胸乾舌喉。
惘然解纜登我舟。眾壑欲暗烟光愁。綠杉紫櫚望中盡。江水浩淼風颼飀。
西陵峽夜泊

此夜萬重心。孤舟月照處。任他水東流。只入西陵去。
舟發夷陵

三巴西望水天遙。青壁白沙迴客橈。神女峰頭雲是夢。楚王宮畔柳如腰。
愁連芳草生春浦。淚墜哀猿漲暮潮。屈宋傷時空作賦。江山極目總蕭條。
入峽

昔聞蜀中山水奇。今日得遊三峽水。侵曉激濤拍船窗。擊鐘鳴笛喧舟子。
披衣倒屐坐船頭。夾岸峭壁插空起。百轉千折天不寬。鴻濛噓吸風水寒。
雲木乍分日斜入。裂嶂蒼黝礬赭丹。垂藤倒松若直引。北幹可挽南山巒。
前行方訝江欲盡。回首更圍山排筍。乾坤真能納壺中。九曲波瀾環一稛。
盤渦澎湃走黿鼉。舟艇相警萬棹緊。臨近豁然舟可通。隨闢隨闔源皆逢。
行雲飛雨無朝暮。晦冥吞吐十二峰。鵑啼猨吟有時住。半天蕭蕭響青楓。
遊子到此長咨嗟。錦城雖好非吾家。況當中樞播遷日。冠蓋塞途如亂麻。
東來藉作復興地。猛將恐今還姓花。此日三峽來。何時三峽去。
名山惜從愁裏看。勝跡強半不知處。待到東歸詳記取。挑燈細向故鄉語。
黃陵廟

連江瘴雨曉淒淒。古宇籠烟竹外迷。環珮不歸春欲晚。楚山寂寞鷓鴣啼。
新灘 北岸曰龍門，水湍急，多暗石，為峽中最險處。宋皇佑三年，知歸州趙誠，聞於朝，疏鑿之，灘害始去。
一灘磊塊古生愁。風撼龍門水急流。上下征帆輕似鳥。幾人憑弔趙歸州。
秋風亭 在巴東臨江山，宋陸放翁入蜀記曰：登秋風亭使人悵然，有流落天涯之歎。
江天蕭瑟繫孤篷。淚映斜暉兩袖紅。過客愁心易搖落。況於二月見秋風。
神女峰

巫峰十二一峰高。仙觀嵌空飛碧桃。漠漠雲蒸連峽暗。還行暮雨灑江濤。
白帝城

蕭疏古木擁荒城。羣峭蒼蒼江有聲。門對瀼西看石陣。寒雲起處暮潮平。
灩澦堆

客帆天半走風湍。行近石堆心早寒。緣底千秋流不去。應多離恨此中蟠。
夔州

微茫靄色萬山巔。燈火夔門泊客船。十二巫峯三峽水。雲根結處一城懸。
巴陽峽

黛石巉巖夾作隄。烟中幾疊挂清溪。遙看不見巴陽樹。只有猨聲雨外啼。
石堡寨

孤峰拔地若飛來。根蒂疑從鬼斧裁。石作芙蓉雲作水。凌虛十丈對江開。
桓侯廟 在雲安
桓侯靈廟俯江沱。松檜千巖掛薜蘿。古堞輕煙閭巷靜。春山斜日杜鵑多。
雲疑戰壘隔林起。潮帶軍聲衝峽過。兩岸勁風喧草木。錚錚似擊當陽戈。
入蜀

聞道錦城好。來從蜀國遊。彩雲開白帝。春浪漲黃牛。
季世簡書短。中原金革稠。挂帆日西去。江水自東流。
登渝州城

山連村郭一屏繞。江抱石磯雙練流。葛嶺雲深香似海。龍門霧捲月垂鈎。 
巴縣志十二景金碧流香。金碧山亦名葛嶺，每清風徐過，馥馥流香，尋之並無花木。龍門浩月，大江對岸兩巨石，各刻龍門二字，艇子出入，其形如月，浩者港也。
 兵戈阻歲時看鏡。羈旅逢春怯上樓。半世風塵常寄恨。元殊今日在渝州。 
時國府亦西遷渝州
西來

闕里驚傳失稷門。西來誰與賦招魂。元非避地全微命。別有傷心未忍言。
濟南陷後骨肉未卜存亡尺素付郵每不能達幸賴故人傅覺夢在漢皋百計轉寄烽火三月初得家書開緘釋然感激賦贈

故國悲淪陷。長懷骨肉憂。家書重尺璧。子義足千秋。
一灑巴山淚。都歸漢水流。看君露肝膽。慷慨意何酬。
觀漁

窟陷離羣走。驚罾復畏乂。如人遭世亂。避死各亡家。
登李園飛閣

瘦岫撐檐起。雙江抱檻流。天開奇境界。人造好林邱。
薄霧千巖翠。滄波萬里舟。三巴豁眼底。如躡太清遊。
李園虎巖

鐘乳結小洞。迴溪流水清。倚欄看石壁。處處紫斑生。
月上巖阿暗。風來薜荔鳴。偶逢主人話。一笑送淵明。
亂中聞弟實美在鄉辦理收容灾童事喜而寄贈

聞汝事灾賑。今朝方破顏。兒童乃吾幼。夙夜總心關。
暗室雖無睹。蒼天自好還。應憐彼同我。等是念家山。
寄母

願減兒孫壽。祝親龜鶴齡。齋心凜疚疾。節祿奉康寧。
努力兼人饌。虛懷一卷經。時清有歸計。早與報萱庭。
寄內

去國八千里。慈親稀壽年。干戈悲路梗。菽水賴君賢。
子拙勤催讀。家貧可賣田。仍當力脩省。祈禱早團圓。
花灘溪 南泉四首
新竹垂如柳。蒼藤矯似龍。無軒不臨水。有路盡迴峰。巴有釣絲竹如柳

雙崖簇春樹。新葉赤兼黃。何似秋江上。楓林染曉霜。
瀑疊廬山秀。峰開巫峽奇。人從畫裏出。舟向鏡中移。
素萼豔於雪。紫芳明似霞。屏風圍百疊。處處畫南沙。
飛泉 南泉

峭壁聳百尺。飛流雙練懸。噴珠激危石。驟雨落晴天。
仙女洞 南泉
洞口雲常住。花飛澗水流。空聞環珮響。不見鳳鸞遊。
遣愁

日欲遣愁去。遠尋山水奇。每當好景處。總是憶親時。
邊塞少中策。坫壇容失辭。故園徒極目。俯仰淚成絲。
寒食

愁坐看江漲。渝州春已深。花飛小園雨。竹密野塘陰。
諸郡方多難。何時定七擒。鄉關寒食裏。勝事盡銷沉。
詶莊敬生

喪亂竄邊地。徘徊無所親。跫音亦足喜。詩句更生春。
閩右多名士。天涯結德鄰。蘇端如不厭。微雨定來頻。
夜起

一夜鄉心萬里愁。鵑聲引夢到齊州。殘更覺起搴帷看。烟滿寒江月滿樓。
看江

檻外長江日夜流。蜀山纔盡楚山稠。挂雲挂雨帆千片。幾片東歸到石頭。
讀宋鎮江葛太守小傳

安得金鋪祇樹園。檢書驚喜獲嘉言。利人何患阮囊澀。此後心香輸葛繁。
贈陳居士二首

陳叟何為隱。非關恥折腰。自懷寧靜志。無碍聖明朝。
白屋書千卷。黃花酒一瓢。仍憐多慧業。致累早騰超。
照見娑婆苦。心香繡佛前。乾坤皆假相。功業更浮煙。
般若三重破。摩尼百八圓。證來無量壽。七寶聚青蓮。
浮圖關

雉堞連青嶂。江山闢地雄。佛巖垂夜雨。鳥道沒晴空。
刁斗千帆上。關防二水中。戍樓吹畫角。落日一旗紅。
題宋范塔磚拓本 樂山白塔遺磚皆笵塔形，與錢吳越王塗金塔式畧同，旁有造象姓氏，予友屈翼鵬所得也。

曾傳七級掛斜陽。色相空餘翰墨光。不必求徵煩屈子。塗金一例話錢王。
江干

邑僻乾坤隘。時危日月長。江干秋有興。逆旅酒無腸。
翠濯蘭苕露。丹塗橘柚霜。青齊烽火隔。搔首意茫茫。
懷莊心如太史

三峽秋風滿。懷師意轉深。白雲飛不盡。華髮坐相侵。
指月敢酬語。拈花容印心。何時參几杖。聞喝散煩襟。
遊老君洞

古洞封雲世少知。脫巾舒嘯立多時。而今大地遍烽火。願遇仙人看弈棋。
嘉陵江閑眺二首

嘉陵江上夕陽遲。水淨天青秋爽時。兩岸風高帆一片。輕雲飛過碧瑠璃。
江岸青山竹樹繁。萬家樓角下秋暄。參差雲窟攢星火。烟水蒼茫嘯夜猨。
七哀 紀丁丑戊寅所見

陣連 紀七七戰作

兩陣決生死。彈射如星流。陣連數千里。漫野硝雲愁。
城郭為囹圄。蒸黎待决囚。凌空馳雷車。白刃環其周。
亦知鐵圍山。欲出無自由。列缺揭地起。殘肢鬥蛇虯。
陣移人跡滅。羊角旋髑髏。斷垣塗血腥。不夜鬼啾啾。
地裂 紀秋九月曹州地震連續兩月也

驟雨摶飄風。淒其中夜急。窸窣來遠聲。乾坤為呼吸。
陰冱訇然開。疾雷秋起蟄。石崩撞雲飛。井涌倚欄立。
地裂作龜坼。坎窞各張翕。眾星疑迸流。累月撼不戢。
誰從寰瀛外。陶煉制維縶。成壞運靡常。無權天亦泣。
欲返混沌初。挽之安能及。
扶搖 紀渝州風灾之異

黃雲結靉靆。日夕連城昏。遠滸上扶搖。一吹折巴門。
岸崩捲江起。樓閣空中屯。濺沫揚飛雪。瓦瓴似鴉翻。
峨峨新華都。狼藉隤墻垣。荷鋤理磊砢。衣冠雜雞豚。
回驚轉涕淚。剪紙還招魂。明日赴兵役。何爭亡與存。
蒼生賤芻狗。我欲叩天閽。
黃河 紀戰役中牟決河也

黃河自天瀉。厲響風雷哀。慘慘日光赤。搖搖坤軸摧。
哭聲干雲上。難挽逆流回。陵谷隨陸沉。魚鼃緣木來。
馬牛不能辨。俱向波中頺。萬籟一時寂。混茫無九垓。
兵家不姑息。徒使生者哀。何日變桑田。漉泥封朽骸。
盜蹠 紀盜匪蠭起也

大都銷兵燹。郡縣繁盜蹠。衡門滿荊榛。不必山與澤。
昨日貼兒女。今朝輸粟帛。斯須緩炮烙。陡覺百體適。
虎鬚不可捋。龍鱗莫批逆。往往膾人肝。磨刀隍水赤。
牒文偶索錢。相較官已瘠。愴懷空矯首。寰海塞金革。
漫學窮途哭。由來天地窄。
弱喪 紀難童也

秋雨逗峭寒。黑天鬼車鳴。稚童三五羣。跛躄泥中行。
長街闔萬戶。顛倒臥檐楹。借問弱喪者。何由此飄零。
但言避屠殺。擕我遠出征。父母半途失。存亡俱不明。
一語一哽咽。棲鴉為之驚。已矣莫復道。誰忍卒其聽。
殘夜勁西飈。四隅各吞聲。
焦土 紀上海濟南長沙武漢大火也

兵車待明發。嘈雜百川沸。蹀躞劍戈鳴。昏途亂篋笥。
悲笳咽曉風。烈焰騰九地。瓊樓集百工。一炬成火肆。
賢愚昔日名。撥燼難別類。禮樂後人徵。文獻尋夢寐。
制敵不資糧。餘或非所忌。蚩蚩茍免心。未喻安遷義。
吾家濟水陰。鴻雁何由致。國難正殷憂。骨肉應捐棄。
極樂世界依正頌二首

琉璃疆域絡金繩。縹緲飛空樓幾層。水漾樂鳴方沼冷。柯交雲燦七欄蒸。
及時歌鳥宣根力。始旦雨花供佛僧。最是蓮宮香潔處。紛紛九品任人登。
眉毫如月髻如山。海眾蓮池繞聖顏。三際皈依煩巧度。萬方起信許同攀。
光中說法花頻落。林下安禪歲共閑。我願往生圓種智。化身沙數返人間。
有客話玉門關

半輪殘照萬重山。駐馬昂頭損客顏。似鐵壯心柔作水。不能搥碎玉門關。
巴山戊寅歲除

鼓角催華鬢。天涯歲暮時。渾忘來日短。翻恨逝光遲。
僻壤輸常困。哀軍戰不疲。江梅憐異客。寂寞放南枝。
早春奉書莊師心如

花開無賴客思鄉。且寄平安墨數行。欲說巴山春信早。天涯恐斷故人腸。
龐家岩避兵雜詠六首

飛蟲雨過滿花畦。來去翩翩高復低。勝似流民在歧路。斷魂時節踏春泥。
車聲人語兩紛紛。禁火高呼隔竹聞。起傍青崖望星斗。數行鐵鳥夜衝雲。
虹霓萬丈貫天閽。鐵羽離羣向月奔。揭地翻空雷兩處。血光硝氣一城昏。
紫藤碧草結為鄰。臥向山中避劫塵。士女何曾歇歌舞。風流不讓六朝人。
月落山窗曙色遲。慘號驚夢費猜疑。靜聽聲自屠門出。猶似前朝城破時。
水田如鏡界青莎。山雨初晴待月磨。高疊玉臺三百丈。好教巒岫照烟螺。
讀朱鐸民詠莪堂記題贈

奇文欣賞詠莪堂。瀧阡翰藻爭熊光。嗟今無人陟岵屺。讀此堪與醫心盲。
孝親豈止於名顯。赫濯廟貌型垂芳。干戈萬里識吾子。金鎞刮目豁然張。
玉墀常棣春風裏。兩枝憔悴珊瑚蕊。東來膏雨細無聲。花鄂交輝蘇連理。
更逢愆序乖雨暘。鵠面鳩形阨閭里。賑贍何惜便毀家。慷慨願為蒼生死。
少微爛爛天姥高。世德繼美欽梓喬。義莊姑蘇足矜式。家法河東仰清標。
家理移官允洽治。政舉民信君獨超。規常永懷封鮓訓。玉壺冰鑑當青霄。
四時報祈薦俎豆。玉樹成林皆肯構。罘罳輕罥銀燭烟。松柏全皴秋雨溜。
降福孔多萬斯年。賓連萐甫競挺茂。雁蕩明月照此心。瓣香遠度巴山岫。
梅雨

陂上涼生亂晚蛙。瀟騷梅雨罩山家。青浮野渡新添漲。紅溼風巖欲墜花。
穿樹昏燈時閃閃。撐烟小繖去斜斜。客窗無寐清宵永。愁聽江聲透碧紗。
晦暝

三峽晦暝雷雨外。六洲消長劍戈中。沉舟或挽全輸勢。擊柱先爭未竟功。
鐵陣環天飛作鳥。硝雲駕海燦如虹。保民誰有匡時策。圖霸人多亂世雄。
立秋

昨夜秋風滿兩川。秣陵東望尚烽烟。萍蹤待定干戈後。髩影行衰草木前。
不見葡萄迎漢使。空教羽檄到胡天。如何一葉梧桐墜。依舊遲遲日似年。
巴雨

巴雨連江暗。捷書遲漢宮。孤臣倚南斗。戰士怨西風。
泥淖三湘隔。蓬蒿十室空。豐城有劍氣。願爾駕長虹。
晴

漁梁收宿霧。斥堠上朝曦。山碧嵌空迥。江寬出峽遲。
樓船下巴蜀。吳越拔旌旗。父老沉淪久。簞壺念在茲。
七夕

少小七夕時。茶瓜話中庭。舉頭望牛女。使我愁緒生。
一年一相見。無奈長別情。干戈遍華夏。三載烽火明。
室家各離散。萬里多空城。今宵流人淚。匯入五湖平。
一年亦易期。翻爾羨雙星。胡虜氣尚驕。乾坤幾時清。
悲笳動秋野。銀漢中天橫。殷勤問諸將。誰是戚家營。
野望

古戍吹羌笛。高原列漢營。商飆雙袖滿。衰草四郊平。
日落先零遠。秋深太白明。何時罷西狩。耒耜息蒼生。
德義日三國以標榜反共相結合日人利德牽蘇遂侵中國歲己卯八月蘇德突結互不侵犯協定國際壁壘遽變歐戰亦將復起

歐陸風雲日漸昏。海牙誰復問迂論。秋陰吳苑飛燐火。曉月蘆橋照血痕。
已使匈奴摧右臂。不須回紇救中原。旌旗際此指河朔。洗馬龍江同舉樽。
歌樂山夜起散步

連壑松濤萬馬奔。愁來乘月踏雲根。石林秋葉風前落。山市宵燈霧裏昏。
疇昔衣冠隨鶴化。至今渤澥入鯨吞。青衿憂國終無補。空漬新亭舊淚痕。
病中

病裏難支久客身。挑燈臥聽鼓笳頻。丹傳不老知全妄。書寄平安信未真。
榆塞秋風千壁壘。石城寒雨半荊榛。鄉思國恨愁無極。一夜鏡中華髮新。
蜀道

古磴盤絕壑。哀湍瀉危峰。漫江滾瘴霧。茂草棲蛇龍。
蜀道雖云險。人心尚難同。剎那翻雲雨。萬象森鋩鋒。
況此叔季世。蠻夷變淳風。黃金間骨肉。一笑驅井中。
道險信可理。治心失良工。聖賢今不作。散髮隱蒿蓬。
山中晚晴客思

歸雲如水傍谿流。山雨新晴晚更幽。亂壑蟲吟明月夜。數峰人住碧天秋。
江潮曳霧昏沙浦。野渡生寒上竹樓。一片長風碪杵急。書燈藥竈入鄉愁。
隣舍菊

客中逢九日。隣舍菊花開。昔歲曾云好。秋畦輒自栽。
徒添遊子恨。難及故人杯。相對知誰瘦。西風薄暮來。
歌樂山椶嶺望雲頂寺

千巖堆出碧芙蓉。突兀晴霄第一峰。木杪雲開秋月滿。殿陰雨過落花濃。
禪心靜對青山滅。妙諦偶於流水逢。小立憑高回首處。江帆驛馬厭塵蹤。
為客三首

時危家易破。迫我萬里走。慈親問歸程。弱弟攜我手。
強歡語支吾。瞢騰如醉酒。交遊三十年。還鄉空皓首。
倦鳥使遠飛。已知百苦有。緬懷陳仲子。深慚虧孝友。
去兮復去兮。豈敢惜衰朽。
出門突烽火。孤帆上瞿塘。偃蹇巴子國。生事殊渺茫。
胡車摩空飛。傳警愁遯藏。疾雷墜雲表。毒火燔我旁。
雖得茍全身。何曾補痍瘡。亂世尚機巧。自顧多疏狂。
時遭鬼揶揄。甚於金革傷。昔日游俠兒。而今鬚髮蒼。
未能振翮羽。進退俱徬徨。
扃扉拆家書。讀罷起長歎。不道飢寒苦。只愁時紛亂。
諄諄促我歸。似聞杜宇喚。外寇正驕恣。暴民尚離叛。
關津塞干戈。欲度無羽翰。空將萬里心。結想在雲漢。
博得斗粃糠。牽汝腸寸斷。
登歌樂山雲頂寺遠眺

杖藜出雲頂。萬里俯秋山。想像故園處。斷腸蒼靄間。
衝烟江自去。認樹鳥知還。歸櫂何年事。征袍澣淚斑。
客感

客中秋夜永。萬感總傷神。機巧縱時尚。逢迎非我真。
歸看故鄉月。坐對素心人。坦率全天性。乾坤自有隣。
孔上公歌樂山猗蘭別墅寄興

翠屏掩映鎖秋暉。靜裏常關松下扉。欄外紫霞隨澗落。窗中黃葉共雲飛。
晴江一曲天邊盡。烟嶂千重雨後微。西蜀南陽同不陋。春風從此長芳菲。
密雲 渝多陰晦，歌樂山高矗江表，猶常封雲中。己卯避亂來居，每於雲蒸咫尺不睹物，此境此時彌增憂感。

沉陰祇有乖時感。不雨知非濟物材。已厭盪胸揮短袂。豈堪舒目躡高臺。
秋生澗壑濤千捲。白嵌江天雪一堆。躑躅此間渾似夢。好風何日為予開。
江村

野菊離披烏臼紅。一坪餘照四山風。茅茨矮屋斜臨水。人語炊烟秋色中。
避亂歌樂山蘭墅望獅子峰紅葉

澗南霜樹欲遮山。紅紫飄颻滿目斑。勝似桃花武陵笑。不妨隨水向人間。
客中送別呂慶堂弟赴雅安

烽烟未息君行遠。別恨已多春轉遲。萬里鄉情一樽酒。巴山風雨夜深時。
空警

馳騖紅塵起。裂雲胡哨哀。花鈿陌上靜。鐵羽霧中來。
斷脰懸枯樹。崩梁枕劫灰。看誰似后羿。一射挽天回。
猗蘭別墅雪夜宴集

殘雪巴山夜。天涯歲月深。松風吹不斷。瀘酒醉還斟。
急柝嚴江國。短檠然客心。愁聞鷓鴣唱。感慨共題襟。
曉霽

凍雀啼巖際。風翻萬壑烟。珠輝隔江樹。墨暈近峰天。
畫閣自揮酒。榆關猶控弦。袁安有懷抱。不是好高眠。
遊  國府主席林公歌樂山館

晴江抱檻綠沄沄。仙館堦墀草色熏。蕉葉障天春有雪。梅花滿澗水流芬。
凌霄超出三千界。排闥飛來九疊雲。傳道塗山賓萬國。樂歌餘響至今聞。
九疊雲，左門以外遙屏層巒，其數約九，摩崖有柯璜題雲山九疊四字。塗山，相傳夏禹大會諸侯於塗山。復至此山歌樂。
邊春寄弟

北馬南船老不閑。邊春入歲最心關。撩愁池草回鄉夢。無賴梅花照客顏。
未必天涯皆白眼。總宜門外對青山。或能綰得風光住。留待優遊濟水間。
和孔上公初春月夜次韻

上元燈火壓江干。小閣氤氳入峭寒。檻外香風晴帶雪。杏花初向月中殘。
春日遣懷

興逐落花減。愁隨春水添。巴山雲不盡。鄉樹夢能瞻。
虜盛窺黃浦。烽高接白鹽。已傷離亂久。佳士尚龍潛。
渝市

斷壁矗江干。千家骨未寒。胡兒尚秣馬。我輩竟無肝。
醉引芳樽倒。歌催玉漏殘。分明覆巢下。何事異悲歡。
徼倖

辭家虧事蓄。壓線累饔飧。易突狼烽走。難為虎口存。
春帆沒江嶂。烟草醉衡門。徼倖重團聚。苦辛期共論。
歌樂山麓桃李數千株早春盛開與孔公瀞庵呂公今山同往觀之

平疇暈蒼靄。湍瀨漱晴沙。郁李連山雪。穠桃兩岸霞。
流人漫無賴。春色也能賒。更欲待良夜。張燈來坐花。
多士

巴蜀古形勝。新都更始年。黃金納多士。珠履座三千。
落日鳴騶出。江亭醉管絃。沙場明月夜。與此兩無眠。
仍覺王孫貴。浮誇翊贊功。危時思憲典。絕塞弔沙蟲。
豈足信父老。難為調異同。江山餘半壁。漸欲蔓蒿蓬。
新都時妝競尚袒裼有倮國之感 時江南寇患正殷也。倮國在東海中，見文選李注。

膏路趨羣豔。招搖出浴妝。南風真不競。澆俗變扶桑。
渝亭柳

曉日開烟露。毿毿傍野亭。臨風雖裊娜。不及白門青。
清明

黃州風雨三寒食。巴峽烽火三清明。天涯感慨共此淚。今古淪落非同情。
山椒避胡築小閣。荒徑異域無親朋。但見江風送嵐氣。日升月落繞山行。
夜來子規滿溪樹。啼斷旅魂聲不住。杜鵑紅覆雲際巖。芳草綠暗旗亭路。
遣愁每擬強尋春。春到眼前卻懶顧。東風不融鬢上霜。花飛鳥啼春欲暮。
人生為歡曾幾何。憂思惟覺今朝多。鄉關墓田鼓笳裏。葛藟應蔓松楸柯。
登高望遠目難盡。蒼巘萬疊雲湧波。未能報恩即歸去。等觀百事皆蹉跎。
蜀道吟上終
